
Pobrezia: errotik ken dezakegu 

Tere Saez 

Berdintasun teknikaria eta Andrea-ko koordinatzailea 

Pobreziak indarrean dirau oraindik ere hain gaizki banaturiko mundu honetan. 800 milioi dira gose kronikoak jotako pertsonak. 200 milioi pertsona gazte pobrezian bizi dira. 246 milioi neska-mutiko lan egitera behartuta daude. 63 milioi haur eskolatu gabeak dira, horietatik gehienak neskatoak. Milioi erdi emakume hiltzen dira urtean erditzerakoan; eta munduan hiltzen diren emakumeetatik, 2/3 ugalketa alorreko osasun arazoak direla-eta hiltzen dira. 1.000 milioi pertsona egunean dolar batekin baino gutxiagorekin bizi dira. Horietatik, %70 emakumeak eta neskatoak dira. Hemen barra-barra xahutzen dugun ura, berriz, luxu hutsa da Lurreko hainbat tokitan, eta ura lortu eta erabili ahal izatea langintza arriskutsua, neketsua eta gaizki ordaindutakoa da munduko emakume askorentzat. Ihesa, malaria... eta beste hainbat gaixotasunek triskantza handiak eragiten dituzte oraindik ere, eta horien aurkako botikak eta txertoak lehen munduko bizilagun pribilegiatuen esku baino ez daude, eta ez dira batere errentagarriak farmazia industriarentzat; hortaz, bada, ez dute dirutza handirik inbertitzen horien inguruko ikerketa sustatzeko edo botika horiek orokor bihurtzeko. Txalupak, hesi eta murru gaindiezinak, hilotzez eta begi ikaratuez jositako errealitatea. Nork bere senide maiteak eta seme-alabak bertan behera utzi behar izatea, toki ezezagun eta zeharo aurkako batera etortzeko, zeinetan immigrante izate hutsagatik pertsona onak ere badirela frogatu behar baitute. Gainerakoek jada egin nahi ez dituzten lanetan aritu behar izatea, eta ordainsari merkeen truke... 

Hori guztia, munduko pobreziari dagokionez. Baina aurpegi ezagun eta hurbilekoagoak ditu pobreziak, eguneroko bizikide baitugu, nahiz eta batzuetan oharkabean pasatzen zaigun. Gure gizartean bizi ahal izateak berekin dakarren pobreziaz ari gara, hemen eguneroko gastuei aurre egin behar izateak eragindakoaz, hilero 450-900 euro bitarteko ordainsaria izanik laguntza bakar. 

Halako egoeran daude Nafarroan 6.000 pertsona, lurraldeko edozein bazterretan jaiotakoak eta edozein adinetakoak, eta bide nahiz bihurgune ugaritatik iritsi direnak pobrezia egoerara: hala nola hemen sortuak izanagatik, bestelako hizkuntza, kultura edo azal kolore bat dutelako; jatorrizko sorlekutik hona etorri behar izan dutelako, senide guztientzako bizimodua ateratzeko asmoarekin, edota arrazoi politikoek edo erlijiosoek bultzaturik; egun batean, dagoeneko 50 urteak beteak dituztelarik, betiko lantokia itxi egin delako eta beste inork lanik eskaintzen ez dietelako; emakume izanik, alargun geratu direlako; edo bizitza osoan tratu txarrak jasaten aritu ostean, egoera horretatik irtetea erabaki dutelako, eta eguneroko ogirik gabe, lanerako baliabide gutxirekin eta familia ezin aurrera aterarik geratu direlako; ikasketak amaitu ostean lanik aurkitu ezin dutelako; edo lan prekario bat aurkitu dutelako, behin-behinekoa eta gaizki ordaindutakoa, eta behin eta berriro langabeziara bultzatzen dituena; etxe garbitzen lan egiten jardun, gizarte segurantzarik gabe, eta gaixotu egin direlako; buru osasunari edo osasun fisikoari dagozkion arazoak izan, eta alkoholaren, pilulen edo bestelako drogen mendeko bihurtu direlako; estigmatizatuak sentitu direlako, hiesdun edo desberdin izateagatik edota prostituzioan aritzeagatik. Hilaren amaierara iritsi ezinaren itolarriak batzen ditu pertsona horiek guztiak. Etsiak hartuta dabiltza denak ere, eta eszeptiko ageri dira jaramonik egiten ez dien sistema honekin; izan ere, nazkatuta daude ikusirik zenbaitzuk hain ongi bizi direla, eta haiek gero eta diru sarrera gutxiago dituztela proportzioan, kopuruz gero eta gehiago izanik ere. 

Urriaren 17ko egunaren jatorrian dago, hain zuzen, errealitate horiek guztiak salatzea, eta mundua bidezkoa ez delako kontzientzia hartzea, eta gaizki banatuta dagoelakoa, zeinetan ez baitzaie aukera berdintasuna bermatzen norbanako guztiei. NBEk eta gobernu estatalek, nazionalek, probintzialek eta lokalek babestu egin behar dute pobreziaren aurkako nazioarteko eguna, baina horretaz gainera, milurteko honetako helburuak betearazi behar dituzte: besteak beste, garapenari laguntza ofiziala ematea, kanpo zorra baliogabetzea eta nazioarteko merkataritza bidezkoa bermatzea; eta, horretarako, lan eskubideak babestu behar dituzte, mundu osoko emakumeei aukera berdintasuna bermatu behar diete, pertsonen joan-etorri askea eragozten duten mugak eta hesiak indargabetu behar dituzte, eta Nafarroan zein mundu osoan pobrezia errotik kentzeko balioko duten planak aplikatu behar dituzte. 

Gure erkidegoak errotik ken dezake eta kendu behar du pobrezia, lurralde honetan bizi garen guztiok bizi-baldintza duinak izan ditzagun. Hartara, egintza onen eredu izango gara Estatu osoarentzat zein mundu zabalarentzat, eta «erkidego abegikor eta bidezko» izendatu ahal izango dugu «Nafarroa, hemengo biztanle guztientzat». 

Eta politikarien klaseak ez badira horretaz arduratzen, herritarrok ahalegindu beharko dugu oraintsu arte bezala, hainbat Sare eta GKE baliaturik bitarteko gisa, eta benetan sinetsirik horretaz arduratu daitekeen belaunaldia dela gurea. 

(Erredakzioan itzulia) 

